
SHAXSGA DOIR MAʼLUMOTLAR TOʻGʻRISIDAGI 
QONUNCHILIKNI BUZGANLIK UCHUN JINOIY 

JAVOBGARLIK BELGILASHNING IJTIMOIY 
ZARURIYATI

Choriyev Anvar Qoʻziyevich,
Toshkent davlat yuridik universiteti 

mustaqil izlanuvchisi
ORCID: 0009-0009-4498-6661

e-mail: anvarkuzievich@gmail.com

Annotatsiya. Ushbu maqolada muallif shaxsga doir maʼlumotlarni himoya qilish masalasini bugungi 
raqamli jamiyatdagi eng muhim va dolzarb mavzulardan biri sifatida yoritadi. Axborot-kommunikatsiya 
texnologiyalarining jadal rivojlanishi insonning shaxsiy hayoti, xususan, shaxsiy maʼlumotlar 
xavfsizligiga jiddiy tahdidlar tugʻdirayotgani taʼkidlanadi. Elektron hujjatlar, raqamli platformalar 
va internetdagi maʼlumotlar bazalari fuqarolarning shaxsiy maʼlumotlarini qayta ishlash, tarqatish, 
oʻzgartirish va noqonuniy foydalanish imkoniyatlarini kengaytirib bormoqda. Muallif shaxsiy maʼlumot 
tushunchasining mazmunini ochib berib, ularni toʻplash, saqlash, tarqatish va yoʻq qilish jarayonlari 
nafaqat fuqarolik-huquqiy va maʼmuriy munosabatlarni, balki jinoyat-huquqiy sohani ham qamrab 
olayotganini koʻrsatadi. Bugungi kunda kiber�iribgarlik, tovlamachilik, shaxsni qalbakilashtirish 
hamda shaxsiy maʼlumotlarning sizib chiqishi bilan bogʻliq holatlar koʻpayib borayotgani alohida qayd 
etiladi. Shuningdek, shaxsga doir maʼlumotlarni qonunga xilof ravishda yigʻish, tizimlashtirish, saqlash, 
oʻzgartirish, ulardan foydalanish, ularni berish, tarqatish, uzatish, egasizlantirish va yoʻq qilish, axborot 
texnologiyalari, jumladan, Internet orqali ulardan foydalanish Oʻzbekiston Respublikasi fuqarolari 
huquqlariga jiddiy xavf tugʻdirishi mumkinligi taʼkidlanadi. Bunda shaxsiy maʼlumotlarga ishlov berish 
faqat davlat reyestrida belgilangan tartibda roʻyxatdan oʻtkazilgan maʼlumotlar bazalarida hamda 
Oʻzbekiston hududida joylashgan texnik vositalarda amalga oshirilishi lozimligi qayd etiladi. Ushbu 
talablarga rioya qilmaslik esa javobgarlikka sabab boʻlishi mumkin. Muallif, shuningdek, shaxsiy 
maʼlumotlar toʻgʻrisidagi qonunchilikni buzganlik uchun jinoiy javobgarlik belgilashning ijtimoiy 
zaruriyatini ham asoslab beradi.

Kalit soʻzlar: shaxsga doir maʼlumotlar, qonunchilikni buzish, noqonuniy yigʻish, saqlash, 
foydalanish, tarqatish, uzatish, egasizlantirish, yoʻq qilish

СОЦИАЛЬНАЯ НЕОБХОДИМОСТЬ УСТАНОВЛЕНИЯ УГОЛОВНОЙ ОТВЕТСТВЕННОСТИ 
ЗА НАРУШЕНИЕ ЗАКОНОДАТЕЛЬСТВА О ПЕРСОНАЛЬНЫХ ДАННЫХ

Чориев Анвар Кузиевич,

Ташкентского государственного юридического университета

Аннотация. В данной статье автор рассматривает защиту персональных данных 
как одну из наиболее значимых и актуальных проблем современного цифрового общества. 
Подчёркивается, что стремительное развитие информационно-коммуникационных технологий 
создаёт серьёзные угрозы личной жизни человека, в частности безопасности персональных 
данных. Электронные документы, цифровые платформы и базы данных в сети Интернет 
расширяют возможности по обработке, распространению, изменению и незаконному 
использованию персональных данных граждан. Автор раскрывает содержание понятия 
«персональные данные» и показывает, что процессы их сбора, хранения, распространения 
и уничтожения охватывают не только сферу гражданско-правовых и административных 
отношений, но и затрагивают уголовно-правовую сферу. Отмечается рост числа случаев, 
связанных с кибермошенничеством, вымогательством, подделкой личности и утечкой 
персональных данных. Особо подчёркивается, что сбор, систематизация, хранение, изменение, 
использование, предоставление, распространение, передача, обезличивание и уничтожение 
персональных данных, а также их использование посредством информационных технологий, 
включая Интернет, могут представлять серьёзную угрозу правам граждан Республики 
Узбекистан. Указывается, что обработка персональных данных должна осуществляться 
исключительно в базах данных, зарегистрированных в государственном реестре, и с 
использованием технических средств, расположенных на территории Узбекистана. 
Несоблюдение этих требований может повлечь юридическую ответственность. Автор также 
обосновывает социальную необходимость установления уголовной ответственности за 
нарушение законодательства о персональных данных.

Ключевые слова: персональные данные, нарушение законодательства, незаконный сбор, 
хранение, использование, распространение, передача, обезличивание, уничтожение 

SOCIAL NECESSITY OF ESTABLISHING CRIMINAL LIABILITY FOR VIOLATION OF 
LEGISLATION ON PERSONAL DATA

Choriev Anvar Kuzievich,
Independent researcher 

at Tashkent State University of Law

Abstract. In this article, the author highlights the issue of personal data protection as one of 
the most important and relevant topics in today’s digital society. It is emphasized that the rapid 
development of information and communication technologies poses serious threats to human privacy, 
in particular, the security of personal data. Electronic documents, digital platforms, and databases on 
the Internet are expanding the possibilities of processing, distributing, modifying, and illegally using 
citizens’ personal data. The author, revealing the content of the concept of personal data, shows that 
the processes of their collection, storage, distribution, and destruction cover not only civil law and 
administrative relations, but also the criminal law sphere. It is especially noted that today there is an 
increase in cases of cyber fraud, extortion, forgery of identity, and leakage of personal data. It is also 
noted that the illegal collection, systematization, storage, modi�ication, use, transfer, dissemination, 
transmission, depersonalization, and destruction of personal data, as well as the use of information 
technologies, including the Internet, can pose a serious threat to the rights of citizens of the Republic of 
Uzbekistan. At the same time, it is noted that the processing of personal data should be carried out only 
in databases registered in the prescribed manner in the state register, as well as on technical means 
located on the territory of Uzbekistan. Non-compliance with these requirements may entail liability. The 
author also substantiates the social necessity of establishing criminal liability for violation of legislation 
on personal data. 

Keywords: personal data, violation of legislation, illegal collection, storage, use, distribution, 
transfer, depersonalization, destruction 

Kirish
Axborot-kommunikatsiya texnologi-

yalarining tez surʼat bilan taraqqiy etishi 
insonning shaxsiy hayotiga, xususan, shaxsga 
oid maʼlumotlar xavfsizligiga jiddiy tahdid 
solmoqda. Elektron hujjatlar, raqamli platfor-
malar va internet maʼlumotlar bazalari orqali 
fuqarolarning shaxsiy maʼlumotlarini yigʻish, 
saqlash, tarqatish, oʻzgartirish va noqonuniy 
foydalanish imkoniyatlari tobora kengayib 
bormoqda.

Shaxsiy maʼlumotlarni toʻplash, saqlash, 
tarqatish va yoʻq qilish kabi jarayonlar 
nafaqat fuqarolik-huquqiy va maʼmuriy 
munosabatlarni, balki jinoyat-huquqiy ma-
salalarni ham qamrab oladi. Bugungi kunda 
kiber�iribgarlik, tovlamachilik, shaxsni qal-
bakilashtirish va maʼlumotlar sizib chiqishi 
bilan bogʻliq holatlar keskin koʻpaymoqda. 
Ayniqsa, axborot texnologiyalari shiddat 
bilan rivojlanayotgan davrda shaxsiy hayot 
daxlsizligiga tajovuz qiluvchi jinoyatlarning 
ijtimoiy xav�lilik darajasi yuqoriligi jiddiy 
mushohadani talab etadi.

Garchi bugungi kunda shaxsga taalluqli 
yoki uni identi�ikatsiya qilish imkonini bera-
digan maʼlumotlarni noqonuniy tarqatishga 
oid jinoyatchilikning zamonaviy koʻrinishlari 
faol tadqiq etilayotgan boʻlsa-da, bu turdagi 
jinoiy hodisalarni oʻrganish, mavjud muam-
molarni oʻz vaqtida aniqlash hamda ularni 
bartaraf etish masalalari tadqiqotchilar diq-
qat markazidan chetda qolmasligi lozim. 

Shaxsga doir maʼlumotlarni himoya qilish 
masalasi bugungi raqamli jamiyatdagi eng 
muhim va dolzarb masalalardan biri hisobla-
nadi. Mavzuning dolzarbligi quyidagi omillar 
bilan asoslanadi:

Axborot texnologiyalari va shaxsiy hayot 
daxlsizligi muammosi. Axborot-kommuni-
katsiya texnologiyalarining jadal rivojlanishi 
insonning shaxsiy hayoti, xususan, shaxsga 
doir maʼlumotlar xavfsizligiga jiddiy tahdid 
tugʻdirmoqda. Elektron hujjatlar, raqamli 
platformalar va internetdagi maʼlumotlar ba-
zalari fuqarolarning shaxsiy maʼlumotlarini 
qayta ishlash, tarqatish, oʻzgartirish hamda 

noqonuniy foydalanish imkoniyatlarini ke-
ngaytirmoqda.

Jinoiy tahdidlar va huquqiy muhit. Shaxsiy 
maʼlumotlarni toʻplash, saqlash, tarqatish 
va yoʻq qilish jarayonlari nafaqat fuqarolik-
huquqiy va maʼmuriy, balki jinoyat-huquqiy 
munosabatlarni ham qamrab olmoqda. 
Bugungi kunda kiber�iribgarlik, tovlama-
chilik, shaxsni qalbakilashtirish va shaxsiy 
maʼlumotlarning sizib chiqishi kabi holatlar 
tobora ortib bormoqda.

Xalqaro standartlar bilan uygʻunlashuv.
Yevropa Ittifoqining GDPR (General Data Pro-
tection Regulation) kabi xalqaro huquqiy huj-
jatlari shaxsiy maʼlumotlarni himoya qilishni 
inson huquqlarining ajralmas qismi sifatida 
belgilamoqda. Oʻzbekiston ham ushbu global 
tendensiyalarga mos ravishda 2019-yilda 
“Shaxsga doir maʼlumotlar toʻgʻrisida”gi Qo-
nunni qabul qildi hamda 2019-yil 8-iyulda 
Jinoyat kodeksiga 141²-moddani kiritdi.

Amaldagi huquqiy choralarning yetish-
masligi. Fuqarolik-huquqiy va maʼmuriy 
javobgarlik shakllari shaxsiy maʼlumotlarni 
himoya qilishda yetarli samaradorlikni 
taʼminlamayotgani kuzatilmoqda. Ayrim hol-
larda maʼlumotlarning noqonuniy tarqatilishi 
odamlarning oʻz joniga qasd qilish, ruhiy izti-
roblar, oilaviy inqirozlar kabi jiddiy ijtimoiy 
oqibatlarga olib kelmoqda.

Ilmiy jihatdan, shaxsga doir maʼlumotlar 
tushunchasining taʼri�lari, tasni�lari, huquqiy 
himoya shakllari va ularning jinoyat tarkibi-
dagi oʻrni borasida nazariy hamda metodo-
logik qarashlar xilma-xil boʻlib, ularni tahlil 
qilish va umumlashtirish zarurati mavjud.

Amaliy jihatdan, huquqni qoʻllash jara-
yonida shaxsga doir maʼlumotlarga ishlov 
berish bilan bogʻliq jinoyatlarni aniqlash, kva-
li�ikatsiya qilish va jazo tayinlashda koʻplab 
tushunmovchiliklar hamda muammolar 
kuzatilmoqda.

Axborot texnologiyalari, raqamli xizmat-
lar va platformalarning jadal rivojlanishi sha-
roitida fuqarolarning shaxsiy maʼlumotlari 
nafaqat davlat va tijorat xizmatlarini 
koʻrsatishda qoʻllanmoqda, balki noqonuniy 

manfaatlar obyektiga ham aylanmoqda. 
Bunday maʼlumotlarning sizib chiqishi, noqo-
nuniy tarqatilishi yoki ulardan ruxsatsiz foy-
dalanilishi nafaqat moliyaviy, balki maʼnaviy, 
ayrim hollarda esa jismoniy zarar keltirishi 
mumkin. Shu bois shaxsiy maʼlumotlarni 
qayta ishlash sohasidagi huquqbuzarliklarga 
qarshi kurashishda nafaqat normativ-huqu-
qiy, balki jinoyat-huquqiy munosabatlarni 
ham kuchaytirish zarurati ortib bormoqda.

Material va metodlar
Ushbu tadqiqotda ilmiy tahlilning za-

 monaviy usullari, huquqiy nazariya va 
amaliyotda qoʻllanadigan umumiy hamda 
xos ilmiy yondashuvlardan kompleks tarzda 
foydalanildi. Tadqiqot metodologiyasi dis-
sertatsiyaning maqsad va vazifalaridan kelib 
chiqqan holda tanlanib, unda mantiqiy tahlil 
va umumlashtirish, tarixiy-qiyosiy tahlil, qi-
yosiy-huquqiy tahlil, normativ-huquqiy tahlil, 
ilmiy-doktrinal yondashuv, empirik tahlil, qo-
nunni qoʻllash amaliyotini oʻrganish hamda 
tavsiyaviy modellashtirish usullari qoʻllandi.

Tadqiqot natijalari 
Jahon miqyosida shaxsiy maʼlumotlarni 

himoya qilish masalasi inson huquqlari-
ning ajralmas qismi sifatida qaraladi. Milliy 
hamda xalqaro qonunchilikda shaxsga doir 
maʼlumotlarni himoya qilish huquqi shaxsiy 
hayot daxlsizligi huquqining tarkibiy qismi 
sifatida mustahkamlangan.

Axborot jamiyati rivojlanishining hozirgi 
bosqichi shaxsiy maʼlumotlarni qayta ishlash 
koʻlamining keskin kengayishini taqozo et-
moqda. Bu esa, oʻz navbatida, huquqiy tizim-
lar oldiga yangi vazifalar va muammolarni 
qoʻymoqda. Shaxsiy maʼlumotlar raqamli 
shaxsning ajralmas qismiga aylangan boʻlib, 
ularning huquqiy himoyasi shaxsiy hayot 
daxlsizligi va shaxs xavfsizligini taʼminlash, 
shuningdek, boshqa konstitutsiyaviy huquq-
larni kafolatlashning asosiy elementi hisobla-
nadi.

Oʻzbekiston Respublikasi “Shaxsga doir 
maʼlumotlar toʻgʻrisida”gi Qonunining 4-mod-
dasida shaxsga doir maʼlumotlarga muayyan 
jismoniy shaxsga taalluqli yoki uni identi�i-

katsiya qilish imkonini beradigan, elektron 
shaklda, qogʻozda va (yoki) boshqa moddiy 
tashuvchida qayd etilgan axborot sifatida 
taʼrif berilgan.

Mazkur taʼrif xalqaro standartlarga, jum-
ladan, Yevropa Ittifoqining 2016-yilda qabul 
qilingan General Data Protection Regulation 
(GDPR) meʼyorlariga hamohangdir [1]. Unda 
shaxsga doir maʼlumotlar insonning shaxsiy 
hayoti, moliyaviy ahvoli, tibbiy maʼlumotlari 
va boshqa shaxsiy identi�ikatorlarini oʻz ichi-
ga olishi belgilangan.

Mazkur standartning 4-moddasiga 
muvo�iq, “shaxsiy maʼlumotlar” deganda 
aniqlangan yoki aniqlanishi mumkin boʻlgan 
jismoniy shaxsga (maʼlumotlar subyekti) oid 
har qanday axborot tushuniladi. Aniqlanishi 
mumkin boʻlgan jismoniy shaxs – toʻgʻridan 
toʻgʻri yoki bilvosita, jumladan, ism, identi�i-
katsiya raqami, joylashuv maʼlumotlari, tar-
moq identi�ikatori yoki shaxsning jismoniy, 
�iziologik, genetik, ruhiy, iqtisodiy, madaniy 
yoki ijtimoiy xususiyatlarini ifodalovchi omil-
lar orqali aniqlanishi mumkin boʻlgan shaxs.

Shuningdek, “ishlov berish” atamasi 
shaxsiy maʼlumotlar yoki ularning toʻplamiga 
nisbatan amalga oshiriladigan har qanday 
amaliyot yoki amaliyotlar majmuini anglata-
di. Bunga avtomatlashtirilgan yoki avtomat-
lashtirilmagan tarzda bajariladigan yigʻish, 
yozib olish, tashkil etish, tarkiblashtirish, 
saqlash, moslashtirish yoki oʻzgartirish, olish, 
foydalanish, maslahatlashish, uzatish orqali 
oshkor etish, tarqatish yoki boshqa shaklda 
taqdim etish, muvo�iqlashtirish yoki birlash-
tirish, cheklash, oʻchirib tashlash yoki yoʻq 
qilish kabi jarayonlar kiradi [1].

Hozirgi kunda jamiyatdagi barcha ijtimoiy 
jarayonlarda raqamli texnologiyalarning roli 
ortib bormoqda. Amalda hayotning har bir 
sohasi oʻzining “raqamli” analogini topib, vir-
tual makonda aks etmoqda. Huquqiy fan va 
amaliyot vakillari, umuman olganda, texnik 
taraqqiyot yutuqlarining shaxs xavfsizligi, 
jumladan, insonning shaxsiy hayoti sohasi-
ga ham aniq, ham noaniq taʼsir koʻrsatishi 
mumkinligi haqida �ikr yuritadi. Raqamli 

texnologiyalar rivojlanishi sharoitida shaxsiy 
maʼlumotlarni saqlash eng zaif sohalar-
dan biri hisoblanadi. Chunki zamonaviy 
texnologiyalar shaxsiy hayot bilan bogʻliq 
va muhofaza qilinishi lozim boʻlgan yangi 
elementlarning paydo boʻlishiga olib keladi, 
shaxsiy makonga kirishning yangi usullarini 
yuzaga keltiradi hamda mavjud huquqiy 
tartibga solish mexanizmlarining samarador-
ligini pasaytiradi. Shu bois mazkur jarayonni 
nazariy jihatdan chuqur oʻrganish va amali-
yotda samarali huquqiy choralarni joriy etish 
dolzarbdir.

Tadqiqot natijalari tahlili
Shaxsga doir maʼlumotlar tushuncha-

siga oid turli qarashlar mavjud. Masalan, 
M.N. Maleina shaxsga doir maʼlumotlarni 
“shaxsni identi�ikatsiya qilish imkonini be-
ruvchi jismoniy shaxsning shaxsiy hayotiga 
oid faktlar, hodisalar va holatlar haqidagi 
maʼlumotlar” sifatida taʼri�laydi [2]. Biroq 
bu taʼrifga toʻliq qoʻshilish mushkul, chunki 
hodisalar oʻz-oʻzicha fuqaro haqida maʼlumot 
emas, balki maʼlumot shakllanishiga sabab 
boʻluvchi omil hisoblanadi.

V.B. Naumovning �ikricha, “veb-manzil, 
oʻrnatilgan dasturiy taʼminot va kompyu-
terning ish rejimi toʻgʻrisidagi maʼlumotlar 
foydalanuvchini emas, balki axborot tex-
nologiyalarini identi�ikatsiya qiladi, shu 
sababli ular shaxsiy maʼlumotlar doirasiga 
kirmaydi. Biroq “maʼlumotlar massivining 
ayrim elementlari foydalanuvchini bevosita 
identi�ikatsiya qila olmasa-da, qayta ishlan-
gan maʼlumotlarning butun majmui bunday 
imkoniyatni taʼminlashi” mumkinligini ham 
istisno qilib boʻlmaydi” [3].

Boshqa nuqtayi nazarga koʻra, shaxsiy 
maʼlumotlar – muayyan inson haqidagi har 
qanday axborot tashuvchida qayd etilgan 
va mazkur shaxsni namoyon qiladigan yoki 
potensial ravishda namoyon qilishi mumkin 
boʻlgan axborot [4].

Y.Y. Pokamestova “shaxsga doir maʼ-
 lumotlar” tushunchasini bevosita qoʻl-
 lamagan boʻlsa-da, uning �ikricha, “shaxsiy 
maʼlumotlar max�iyligini himoya qilish ostida 

muayyan yoki ushbu axborot asosida aniqla-
nadigan jismoniy shaxsga tegishli axborotni 
qayta ishlashning maxsus huquqiy rejimi 
tushunilishi zarur. Bu rejimga shaxsning 
biogra�ik faktlari, normativ maʼlumotlari, mil-
lati, yashash joyi, kasalliklari, oilaviy hayoti, 
odatlari, qiziqishlari, axloqiy, siyosiy, jinsiy 
va diniy intilishlari haqidagi maʼlumotlar, 
shuningdek, boshqa shaxslar (jamiyat)ga 
nisbatan uning xususiyatlarini aks ettiruvchi 
maʼlumotlar kiradi” deb taʼkidlaydi [5].

M. Park va S. Chai esa shaxsga doir 
maʼlumotlarga ism, manzil, turmush tarzi 
kabi muayyan shaxsni aniqlash imkonini be-
ruvchi axborotlarni kiritadi [6].

Fikrimizcha, yuqoridagi taʼri�larda 
shaxsga doir maʼlumotlarga nisbatan bi-
roz tor yondashuv mavjud. R. Bekvit va 
S. Maynvaring esa ism, familiya, ayol ki-
shining qizlik familiyasi, manzil, telefon 
raqami, jinsi, kasallik tarixi va sugʻurta 
maʼlumotlarini shaxsga doir maʼlumotlar si-
rasiga kiritadi [7]. Biroq ushbu yondashuvda 
ham shaxsga doir maʼlumotlarning barcha 
jihatlari toʻliq qamrab olingan deb boʻlmaydi.

Shaxsiy hayot tarkibiga kiruvchi shaxsga 
doir maʼlumotlar doirasiga butun oilaviy 
hayot, qarindoshlik va doʻstona aloqalar, 
turmush tarzi, jinsiy va boshqa shaxsiy 
munosabatlar, muhabbat, simpatiya va anti-
patiya, �ikrlash va qiziqishlarning kiritilishi 
haqida bildirilgan �ikrga qoʻshilib boʻlmaydi. 
Chunki bunday yondashuv shaxsga doir 
maʼlumotlar doirasini haddan tashqari 
kengaytirib yuboradi hamda amaliyotda 
aynan qaysi munosabatlar himoya qilinishi 
kerakligi masalasida muammolarni yuzaga 
keltiradi.

V. Ruzanova taʼkidlaganidek, dastlab 
shaxsga doir maʼlumotlarga fuqaroning 
F.I.Sh., tugʻilgan sanasi, yashash manzili, oi-
laviy, ijtimoiy va mulkiy holati, taʼlimi, kasbi 
hamda daromadlari kirgan boʻlsa, hozirgi 
kunda ularning doirasi yanada kengayib, geo-
lokatsiya, Internet tarmoqlaridagi xatti-hara-
katlar, IP manzili kabi telekommunikatsiya 
bilan bogʻliq maʼlumotlar ham qoʻshilmoqda 

[8]. Biroq ushbu �ikr ham bahsli boʻlib, Inter-
net tarmoqlaridagi xatti-harakatlarni shaxsga 
doir maʼlumotlar tasni�iga kiritish toʻgʻri 
emas, deb hisoblash mumkin.

M. Ismoilov shaxsga doir maʼlumotlarni 
“shaxsni tasdiqlovchi maʼlumotlar” hamda 
“alohida toifadagi maʼlumotlar”ga ajra-
tishni taklif qiladi. U shaxsni tasdiqlovchi 
maʼlumotlar qatoriga moliyaviy maʼlumotlar 
(bank hisobraqamlari, bank plastik kartalari), 
onlayn maʼlumotlar (joylashuv maʼlumotlari, 
IP-manzillar, onlayn xaridlar, elektron poch-
ta), demogra�ik maʼlumotlar (ism, tugʻilgan 
vaqt, telefon raqami, fotosurat)ni keltiradi; 
alohida toifa sifatida esa sogʻliq holatiga oid 
maʼlumotlar (biometrik maʼlumotlar, tibbiy 
holat) hamda shaxsning ijtimoiy hayotiga 
doir maʼlumotlar (jinoiy faoliyatga oid 
maʼlumotlar, ijtimoiy kelib chiqishi, taʼlim)ni 
sanab oʻtadi [9].

Bizningcha, muallifning maʼlumotlarni 
tasni�lashga oid yondashuvi ijobiy jihatlarga 
ega boʻlsa-da, uning barcha elementlari bilan 
toʻliq kelishib boʻlmaydi. Xususan, demogra-
�ik turkumga telefon raqami va fotosuratni 
kiritish demogra�iya mohiyatiga mos emas: 
telefon raqam odatda kontakt yoki identi�i-
katsiyalash maʼlumotlari sifatida qaralishi 
lozim, fotosurat esa biometrik yoki vizual 
identi�ikatsiyalash nuqtayi nazaridan tahlil 
qilinishi mumkin.

A. Yuldashov esa mazkur masalada Yev-
ropa Parlamenti va Kengashining 2016-yil 
27-aprelda qabul qilingan 2016/679-sonli 
“Jismoniy shaxslarning shaxsga doir 
maʼlumotlari va ularning erkin oqimi 
toʻgʻrisidagi” reglamentiga murojaat qiladi. 
Reglament shaxsga doir maʼlumotlarni keng 
qamrovda taʼri�lab, ularni “identi�ikatsiya 
qilinadigan jismoniy shaxsga tegishli har qan-
day maʼlumot” deb ataydi; identi�ikatsiya qi-
linadigan jismoniy shaxs esa toʻgʻridan toʻgʻri 
yoki bilvosita (masalan, ism, identi�ikatsiya 
raqami, joylashuv) yoki jismoniy, �iziologik, 
genetik, ruhiy, iqtisodiy, madaniy yoki ijti-
moiy xususiyatlari orqali aniqlanishi mumkin 
boʻlgan shaxs sifatida tushuniladi [10].  

Y. Talapina shaxsga doir maʼlumotlarni 
uch turga ajratib tahlil qilgan [11]: 

birinchidan, muayyan jismoniy shaxsga 
oid va uning shaxsini aniqlashga qaratilgan 
umumiy maʼlumotlar – familiyasi, ismi, ota-
sining ismi, tugʻilgan sanasi, yashash manzili, 
oilaviy ahvoli, ijtimoiy mavqeyi, mulkiy ho-
lati, maʼlumoti, kasbi, daromadi va shunga 
oʻxshash maʼlumotlar; 

ikkinchidan, shaxsiy maʼlumotlarning 
maxsus toifalari – irqi, etnik mansubligi, siyo-
siy qarashlari, diniy yoki falsa�iy eʼtiqodlari, 
sogʻligʻi, jinsiy hayoti haqidagi maʼlumotlar; 

uchinchidan, biometrik shaxsiy maʼlu-
 motlar – insonning shaxsini aniqlash imkoni-
ni beruvchi �iziologik va biologik xususiyatla-
rini ifodalovchi maʼlumotlar.

Gʻ. Mirzo ham shunga oʻxshash yonda-
shuvni ilgari suradi. Uning �ikricha, shaxsga 
doir maʼlumotlar inson haqidagi har qanday 
maʼlumotlardan iborat boʻlib, ular uch 
turga boʻlinadi: umumiy, maxsus va bio-
metrik maʼlumotlar [12]. Xususan, umumiy 
maʼlumotlarga insonning ism-familiyasi, 
pasport va boshqa hujjatlaridagi qaydlar, 
tugʻilgan sanasi va joyi, elektron pochta 
manzili, yashash, oʻqish va ishlash joylari, 
oilaviy, ijtimoiy va mulkiy holati, taʼlim ol-
gan joyi, kasbi, daromadi kabi maʼlumotlar 
kiradi. Maxsus maʼlumotlarga shaxsning 
irqiy va milliy mansubligi, siyosiy, diniy 
hamda falsa�iy qarashlari, sogʻligʻi holati, 
shaxsiy (intim) hayotiga oid maʼlumotlar 
kiradi. Biometrik maʼlumotlar esa insonning 
shaxsini aniqlash imkonini beruvchi �iziolo-
gik va biologik belgilarni qamrab oladi. Bu-
lar jumlasiga DNKsi, ovozi, koʻz qorachigʻi, 
barmoq izi, yuz qiyofasi, boʻyi va vazni kabi 
maʼlumotlar kiradi.

Yuqoridagi taʼri�lar hamda mamlakatimiz 
qonunchiligi normalaridan kelib chiqib, 
shaxsga doir maʼlumotlar deganda muayyan 
jismoniy shaxsga taalluqli boʻlgan yoki uni 
identi�ikatsiya qilish imkonini beradigan, 
elektron tashuvchilar, qogʻoz yoki boshqa 
moddiy vositalarda qayd etilgan umumiy, 
maxsus hamda biometrik maʼlumotlar tu-

shunilishi lozim, degan mualli�lik taʼri�i ilgari 
suriladi.

Soʻnggi yillarda ilmiy adabiyotlarda 
va huquqni qoʻllash amaliyotida shaxsiy 
maʼlumotlarni himoya qilishning huquqiy 
asoslarini, jumladan, jinoyat-huquqiy me-
xanizmlarini kuchaytirishga oid chaqiriqlar 
tobora kuchayib bormoqda [13]. Global 
axborot jamiyatining jadal rivojlanishi va 
axborot-kommunikatsiya texnologiyalarining 
takomillashuvi maʼlumotlar almashinuvi 
hajmi va tezligini oshirsa-da, ularning no-
qonuniy modi�ikatsiyasi yoki oʻgʻirlanishi 
kabi muammolarni toʻliq bartaraf etmayapti. 
Shu sababli shaxsiy xususiyatga ega boʻlgan 
maʼlumotlarga alohida eʼtibor qaratilishi 
zarur. Bu esa huquqiy doktrina va amaliy 
qonunchilik oldiga shaxsiy maʼlumotlarning 
huquqiy himoyasini taʼminlash vazifasini 
qoʻymoqda.

Mazkur masalaning dolzarbligidan kelib 
chiqib, mamlakatimiz huquqiy tizimida 
shaxsiy maʼlumotlarga oid munosabatlarni 
tartibga solish quyidagi uch yoʻnalishda rivoj-
lantirilishi maqsadga muvo�iqdir:

− shaxsiy maʼlumotlarni himoya qilishga 
oid qonunchilik asosini shakllantirish va ta-
komillashtirish;

− shaxsiy maʼlumotlar aylanmasi sohasi-
da amal qiluvchi prinsiplarni belgilash;

− shaxsiy maʼlumotlar subyektlarining 
huquqlarini taʼminlashga qaratilgan nazorat 
va institutsional mexanizmlarni yaratish.

Bugungi kunda shaxsiy maʼlumotlarga 
ishlov berish xavfsizligini huquqiy tartibga 
solish borasida bir qator qonunchilik asoslari 
shakllantirilgan boʻlsa-da, axborot tizimlari-
ning rivojlanishi, integratsiya va globallashuv 
jarayonlari mavjud normalarni xalqaro 
meʼyorlarga muvo�iqlashtirish zaruratini yu-
zaga keltirmoqda. Bu esa Internet tarmogʻida 
shaxsiy maʼlumotlarga ishlov berish xavfsizli-
gini huquqiy taʼminlashning samarali mexa-
nizmlarini ishlab chiqish masalasini dolzarb 
qilib qoʻymoqda.

Shuningdek, axborot texnologiyalarining 
jadal rivojlanishi shaxsiy hayot daxlsizligi 

masalasini ham qayta koʻrib chiqishni talab 
etmoqda. Oʻzbekiston Respublikasi Konsti-
tutsiyasining 27-moddasida “har kim erkinlik 
va shaxsiy daxlsizlik huquqiga ega” ekani 
mustahkamlab qoʻyilgan.

Xalqaro huquq normalarida ham shaxsiy 
maʼlumotlar va shaxsiy hayot daxlsizligini 
himoya qilishga alohida eʼtibor qaratilgan. 
Jumladan, Inson huquqlari umumjahon 
deklaratsiyasining 12-moddasiga muvo�iq, 
“hech kimning shaxsiy va oilaviy hayotiga 
oʻzboshimchalik bilan aralashish, uy-joyi 
daxlsizligiga, yozishmalar siriga yoki uning 
shaʼni va qadr-qimmatiga tajovuz qilinishi 
mumkin emas. Har bir inson bunday arala-
shuv yoki tajovuzdan qonun orqali himoyala-
nish huquqiga ega” [14].

Shuningdek, 1950-yil 4-noyabrda Rimda 
qabul qilingan Yevropa Kengashining Inson 
huquqlari va asosiy erkinliklarini himoya qi-
lish toʻgʻrisidagi konvensiyasining 8-modda-
sida “har bir inson oʻzining shaxsiy va oilaviy 
hayotiga, uy-joyiga va yozishmalariga hurmat 
bilan munosabatda boʻlinishi huquqiga ega. 
Davlat hokimiyati organlari tomonidan bu 
huquqni amalga oshirishga aralashuvga yoʻl 
qoʻyilmaydi, qonunda nazarda tutilgan va 
demokratik jamiyatda milliy xavfsizlik va 
jamoat tartibini taʼminlash, mamlakatning 
iqtisodiy farovonligi, tartibsizliklar yoki 
jinoyatlarning oldini olish, sogʻliqni saqlash 
yoki axloqni himoya qilish yoki boshqa 
shaxslarning huquq va erkinliklarini himoya 
qilish uchun zarur boʻlgan hollar bundan 
mustasno”ligi belgilangan [15].

1981-yil 28-yanvarda Yevropa Kenga-
shi tomonidan Shaxslarni shaxsga doir 
maʼlumotlariga avtomatlashtirilgan tarzda 
ishlov berilishi munosabati bilan himoya 
qilish toʻgʻrisidagi konvensiya qabul qilin-
gan. Uning 1-moddasida ushbu hujjatning 
maqsadi sifatida har bir Tomon hududida 
barcha jismoniy shaxslarning, fuqaroligi 
yoki yashash joyidan qatʼi nazar, shaxsiy 
maʼlumotlariga avtomatlashtirilgan tarzda 
ishlov berish jarayonida ularning huquq 
va asosiy erkinliklarini, xususan, shaxsiy 

hayot daxlsizligi huquqini hurmat qilishni 
taʼminlash ekani belgilangan [16].

Butun dunyoda 2007-yildan buyon 
har yili 28-yanvar Xalqaro shaxsga doir 
maʼlumotlarni himoya qilish kuni (Data 
Protection Day) sifatida nishonlanadi. Ay-
rim mamlakatlarda esa u “Max�iylik kuni” 
(Data Privacy Day) nomi bilan bayram 
qilinadi. Mazkur sana Internet tarmogʻidan 
foydalanuvchilarni axborot madaniyati va 
max�iylik qoidalariga rioya qilishga undash, 
shuningdek, virtual va real hayot xavfsizligini 
taʼminlashga koʻmaklashish maqsadida taʼsis 
etilgan.

Mamlakatimizda shaxsiy maʼlumotlar 
daxlsizligini taʼminlashning huquqiy asoslari 
sifatida quyidagilarni koʻrsatish mumkin:

1) Oʻzbekiston Respublikasi Konstitutsi-
yasining 31-moddasi (Har bir inson shaxsiy 
hayotining daxlsizligi, shaxsiy va oilaviy 
sirga ega boʻlish, oʻz shaʼni va qadr-qimmatini 
himoya qilish huquqiga ega. Har kim yozish-
malari, telefon orqali soʻzlashuvlari, pochta, 
elektron va boshqa xabarlari sir saqlanishi 
huquqiga ega. Ushbu huquqning cheklanishi-
ga faqat qonunga muvo�iq va sudning qarori-
ga asosan yoʻl qoʻyiladi. Har kim oʻz shaxsiga 
doir maʼlumotlarning himoya qilinishi huqu-
qiga, shuningdek, notoʻgʻri maʼlumotlarning 
tuzatilishini, oʻzi toʻgʻrisida qonunga xilof yoʻl 
bilan toʻplangan yoki huquqiy asoslarga ega 
boʻlmay qolgan maʼlumotlarning yoʻq qilini-
shini talab qilish huquqiga ega);

2) “Shaxsga doir maʼlumotlar toʻgʻri-
 sida”gi Qonun;

3) “Elektron raqamli imzo toʻgʻrisida”gi 
Qonun;

4) “Elektron hukumat toʻgʻrisida”gi Qo-
nun;

5) Oʻzbekiston Respublikasining Jinoyat 
kodeksi (141²-modda);

6) Oʻzbekiston Respublikasining Maʼ-
 mu riy javobgarlik toʻgʻrisidagi kodeksi 
(462-modda);

7) Oʻzbekiston Respublikasi Vazirlar 
Mahkamasining 2020-yil 8-fevraldagi “Shaxs-
ga doir maʼlumotlar bazalarining davlat 

reyestri toʻgʻrisidagi nizomni tasdiqlash haqi-
da” 71-sonli qarori;

8) Oʻzbekiston Respublikasi Vazirlar 
Mahkamasining 2022-yil 5-oktabrdagi 
“Shaxsga doir maʼlumotlarga ishlov berish so-
hasidagi ayrim normativ-huquqiy hujjatlarni 
tasdiqlash toʻgʻrisida” 570-sonli qarori;

9) Oʻzbekiston Respublikasi Adliya vazi-
rining 2023-yil 14-noyabrdagi “Shaxsga doir 
ma’lumotlar bazasining mulkdori va (yoki) 
operatorining shaxsga doir ma’lumotlarga 
ishlov berilishini hamda ularning himoya 
qilinishini ta’minlovchi tuzilmaviy bo‘linmasi 
yoki vakolatli shaxsi faoliyatini tashkil etish-
ning namunaviy tartibini tasdiqlash haqida” 
19-mh-son buyrugʻi;

10) Oʻzbekiston Respublikasi Adliya 
vazirining 2023-yil 15-noyabrdagi “Shaxsga 
doir ma’lumotlarga ishlov berishning namu-
naviy tartibini tasdiqlash haqida” 20-mh-son 
buyrugʻi;

11) boshqa tegishli idoraviy normativ-hu-
quqiy hujjatlar.

F. Madiyev taʼkidlaganidek, raqamli texno-
logiyalarning rivojlanishi va ularning jamiyat 
hayotida keng qoʻllanishi fuqarolarning 
shaxsiy hayoti daxlsizligini taʼminlash ma-
salalarini chuqur ilmiy tadqiq etishni taqozo 
etmoqda. Shu bois shaxsiy hayot daxlsizligi 
huquqining mazmun-mohiyatini konseptual 
hamda ilmiy-metodologik jihatdan oʻrganish 
va tahlil qilish muhimdir. Har bir shaxsning 
oʻziga maʼnaviy-axloqiy baho berishga 
boʻlgan huquqi shaxsiy huquq sifatida sub-
yektiv xususiyatga ega. Shu sababli uning 
qadr-qimmati va obroʻ-eʼtibori jamiyatdagi 
ijtimoiy �ikr bilan mos kelishi yoki mos kel-
masligi mumkin [17].

2019-yil 2-iyulda “Shaxsga doir 
maʼlumotlar toʻgʻrisida”gi Qonunning qa-
bul qilinishi, oʻz navbatida, ushbu sohada 
qonunchilikni buzganlik uchun alohida 
javobgarlik belgilashni taqozo etdi. Mazkur 
qonun qabul qilinishidan avval ham shaxsga 
doir maʼlumotlarni oshkor qilganlik uchun 
maʼlum javobgarlik mavjud edi. Masalan, 
shaxsni sharmanda qiluvchi maʼlumotlarni 



151YURIDIK FANLAR AXBOROTNOMASI / ВЕСТНИК ЮРИДИЧЕСКИХ НАУК / REVIEW OF LAW SCIENCESE-ISSN 2181-1148
ISSN 2181-919Х

2025-YIL 3-SON
VOLUME 9
ISSUE 3 / 2025

12.00.08 – JINOYAT HUQUQI. 
JINOYAT-IJROIYA HUQUQI

tarqatish orqali pul talab qilish holatlari tov-
lamachilik sifatida, axborot texnologiyalari-
dan foydalanib shaxsiy maʼlumotlarni qoʻlga 
kiritish axborot texnologiyalari sohasidagi 
jinoyatlar sifatida baholangan. Agar shaxsiy 
maʼlumotlarni oshkor qilish yoki oshkor 
qilish tahdidi ostida oʻz joniga qasd qilish 
sodir etilgan boʻlsa, bu Jinoyat kodeksining 
103-moddasi boʻyicha javobgarlikka sabab 
boʻlgan. Biroq shaxsga doir maʼlumotlar 
toʻgʻrisidagi qonunchilikni buzganlik uchun 
bevosita javobgarlik belgilanmaganligi ama-
liyotda koʻplab tushunmovchiliklarga sabab 
boʻlib kelgan.

2019-yil 8-iyulda qabul qilingan 
“Oʻzbe kiston Respublikasining Jinoyat, Ji-
 no yat-protsessual kodekslariga hamda 
Oʻzbe kiston Respublikasining Maʼmuriy ja-
 vobgarlik toʻgʻrisidagi kodeksiga oʻzgartish 
va qoʻshimchalar kiritish toʻgʻrisida”gi 
OʻRQ–548-sonli Qonun bilan shaxsga doir 
maʼlumotlar toʻgʻrisidagi qonunchilikni buz-
ganlik uchun javobgarlikni nazarda tutuvchi 
normalar Jinoyat kodeksining 141²-mod-
dasiga va Maʼmuriy javobgarlik toʻgʻrisidagi 
kodeksning 462-moddasiga kiritildi.

Xulosalar
Xulosa qilib aytganda, shaxsga doir 

maʼlumotlar toʻgʻrisidagi qonunchilikni buz-
ganlik uchun jinoyat-huquqiy javobgarlikni 

belgilash zarurati quyidagi omillarda namo-
yon boʻladi:

birinchidan, bunday jinoyatlar shaxsning 
Konstitutsiyada kafolatlangan shaxsiy hayot 
daxlsizligi, shaʼni va obroʻsiga jiddiy zarar 
yetkazadi;

ikkinchidan, raqamli texnologiyalarning 
inson hayotiga chuqur kirib borayotgan 
hozirgi sharoitda shaxsga doir maʼlumotlar 
iqtisodiy muomala obyekti, yaʼni tovar sifa-
tida namoyon boʻlmoqda. Xususan, internet-
dagi “qora bozor”da maʼlumotlar bazalarini 
oʻgʻirlash va ularni sotish holatlari ortib bor-
moqda;

uchinchidan, shaxsga doir maʼlu mot-
 larning oshkor etilishi �iribgarlik, kiber�i-
ribgarlik, tovlamachilik, oʻgʻirlik kabi turli 
jinoyatlarning koʻpayishiga bevosita sabab 
boʻlmoqda;

toʻrtinchidan, ushbu sohada faqat fuqa-
rolik-huquqiy yoki maʼmuriy javobgarlikni 
qoʻllash yetarli samara bermayapti, shuning 
uchun jinoyat-huquqiy choralar muhim aha-
miyat kasb etadi;

beshinchidan, shaxsiy maʼlumotlarning 
internet orqali tarqalib ketishi natijasida 
ijtimoiy hayotda salbiy oqibatlar – oilaviy 
ajralishlar, oʻz joniga qasd qilish kabi holat-
larning koʻpayishiga sabab boʻlmoqda.

